
Annotatsiya: O`quvchilarda erkin fikrlashni shakllantirishda ular tomonidan 

bayon qilingan fikrlarning ob’ektivligi alohida pedagogik ahamiyatga ega. Maqolada shu 

to`grisida fikr bildiriladi. 

Аннотация: Объективность высказываемых студентами мнений имеет 

особое педагогическое значение в формировании свободного мышления у 

учащихся. В статье высказывается мнение по этому поводу. 

Abstract: The objectivity of the opinions expressed by students has a special 

pedagogical significance in the formation of free thinking in students. The article 

expresses an opinion on this matter. 

O`quvchilarda erkin fikrlashni shakllantirishda pedagogik-psixologik uzviylik va 

uzluksizlikni amalga oshirishda ma’lumotlarni tahlil qilishning ob’ektivligi alohida 

qiziqish uyg`otadi. An’anaviy baholash tizimida ma’lumotlarni tahlil etishda ob’ektivlik 

past bo`ladi. Masalan, bitta yozma ishni turli o`qituvchi turlicha baholaydi, ya’ni baho 

ob’ektiv bo`lmaydi. 

Ishonchlilik deganda o`rganilgan u yoki bu aniq  belgining ishonchlilik va aniqlik  

darajasi tushuniladi. Agar biror belgi yuqori darajadagi  aniqlik  bilan  o`lchansa, uning 

aks etish darajasi shkalada bitta yagona nuqtada tutashadi. O`lchovning ishonchlilik 

darajasi ishonchlilik koeffitsenti bilan  aniqlanadi.  

Validlik  o`lchov sifatining muhim metodik talablaridan biridir. Validlik haqiqatda 

ham o`lchash talab etilayotgan narsa  o`lchanganligini absolyut ishonch hosil qilinganligi 

(yoki boshqa narsa  o`lchanganligi)ni  aniqlaydi.  

Test metodikasida  validlikning quyidagi turlari uchraydi: 

Mazmunning validligi, 

Natijaning validligi, 

Prognozning validligi, 

Konstruktivlikning validligi. 

O`lchov sifatining yuqoridagi muhim uchta talabi bilan birga adabiyotlarda boshqa  

kriteriyalar ham uchraydi. Linert quyidagi  mezonlarni keltiradi: 

a) testning  o`lchamli bo`lishi (normalangan  testlar); 

b) testning solishtirma bo`lishi (test o`zining egizagi, alternativi bilan 

taqqoslanadi); 

v) testning tejamli bo`lishi, 

g) testning  foydali bo`lishi. 

O`quvchilarning fanlarni o`zlashtirish darajasini o`rganish uchun mashhur kuzatuv 

metodidan foydalanish ko`p hollarda bolalarning aqliy rivojlanishlarini tashhislash uchun  

qo`l keladi. Ma’lumki, kuzatish metodi ancha murakkab bo`lib, nazarda tutilgan maqsad: 

yoshlarning o`zaro, kattalar va yoshlar o`rtasidagi muloqotning ta’sir kuchini, ularning 

individual farqlarini qiyoslash uchun ham qo`llaniladi. 

Boshlang`ich sinf o`quvchilarining izchil erkin fikrlash darajalarini yozma ishlar 

yozdirish yordamida  ham aniqlash mumkin.  

O`quvchilarda erkin fikrlashning shakllanganlik darajasini aniqlash uchun ular 

bilan turli mavzularda muloqot darslarini o`tkazish maqsadga muvofiqdir. 

O`quvchilarning erkin fikrlash darajalari quyidagi ko`rsatgichlar orqali aniqlanishi 

mumkin: 

1) Ifodalangan erkin fikrning ob’ektivligi. 

2) SHunday fikr bildirishga asos bo`lgan dalillarning ishonchliligi. 

3) O`quvchi tomonidan bayon qilingan fikrning validliligiga ko`ra.  

O`quvchilarning erkin fikrlash darajalarini aniqlashda ularning barchasi uchun 

aynan bir hil qulaylikdagi pedagogik vaziyat vujudga keltirilishi kerak.   

O`quvchilarda erkin fikrlashni shakllantirishda ular tomonidan bayon qilingan 

fikrlarning ob’ektivligi alohida pedagogik ahamiyatga ega. O`quvchining yozma ishini 

baholaganda bayon qilingan fikrlarning ob’ektivligi, haqqoniyligiga alohida e’tibor 

qaratish lozim.  

O`quvchi tomonidan bayon qilingan erkin fikrning ishonchliligi u keltirgan dalillar 

bilan belgilanadi. Dalillar qanchalik haqqoniy bo`lsa, ifodalangan fikr ham shunchalik 

ishonchli bo`ladi. Agar biror dalil ifodalangan fikrning aniqligini ifodalasa, xuddi shu 

dalil fikrning ishonchlilik darajasini ta’minlaydi.  

Boshlang`ich sinf o`quvchilarining faol darajada erkin fikrlashlari ularning asab 

tizimlaridagi qo`zg`alishlariga ham bog`liqdir. U qo`yidagilarda namoyon bo`ladi:  

-fikr ifodalash jarayonida o`zlari duch keladigan qiyinchiliklarni bartaraf eta 

olishlari; 

-maqsadga erishish yo`lida qat’iylik ko`rsatishlari; 

-o`z o`quv faoliyatlari davomida intensivlik va mahsuldorlikni saqlab qolgan 

holda, uzoq muddat mobaynida u darajada qiziqarli bo`lmagan topshiriqlarni bajara 

olishlari; 

-turli o`quv vaziyatlarida mahsuldor faoliyat ko`rsatib qat’iy fikr ifodalay olishlari; 

-muloqotlar va munozaralar davomida mustaqillikka intilishlari; 

-yangi o`quv vaziyatlarida o`zlarining notanish, kashf qilinmagan qirralarini 

namoyon qila olishlari kabilar. 

Boshlang`ich sinf o`quvchilarida erkin fikrlash ko`nikmalarini shakllantirishga 

yo`naltirilgan pedagogik tizimni vujudga keltirishda bir qator savollarga javob izlash 

lozim: 

1. Boshlang`ich sinf o`quvchilarida erkin fikrlash qanday pedagogik-

psixologik sharoitlarda  shakllantiriladi? 

2. Boshlang`ich sinf o`quvchilarining erkin fikrlashiga qanday talablar 

qo`yiladi? 

3. Boshlang`ich sinf o`quvchilarida erkin fikrlash ko`nikmalarini shakllantirish 

jarayonini o`ziga hos pedagogik-tehnologiya jihatlari nimalardan iborat? 

Bugungi kunda axborotlar shiddati va yangiliklar oqimi tobora kundalik 

hayotimizning ajralmas bo`lagiga aylanib borayotganligi har bir shaxsdan fikriy 

yetuklikni, to`g`ri mushohada yurita olishni, axborotdan foydalanish madaniyatini 

shakllantirishni taqozo etmoqda. Ayniqsa bu jarayon jamiyatning sezilarli qismini tashkil 

etuvchi yoshlar ongi va shuurida keskin burilishlar, yangicha qarashlarni vujudga 

kelishiga ta’sir ko`rsatadi. Ta’lim mazmunini takomillashtirish, integratsiyalash, axborot 

tehnologiyalariga asoslanilgan ta’limni tashkil etish, sog`lom fikr yurituvchi va ma’naviy 

jihatdan mukammal, aqlan yetuk, fikran teran, rivojlangan shaxsni  esa ana shunday 

tezkor davr taqozosidir. 

Sog`lom fikr yurituvchi va ma’naviy jihatdan mukammal, aqlan yetuk, fikran teran, 

rivojlangan shaxsni tarbiyalash ta’limda yosh xususiyatlariga e’tiborli bo`lish, o`qitishda 

ta’limning barcha bo`g`inlariaro aloqadorligini ta’min etish va shaxs ongi va tafakkurida 

yangicha g`oya, tasavvurlarni shakllanishiga imkon beruvchi zamonaviy faol usullardan 

foydalanishni talab etadi. Bu borada boshlang`ich ta’lim jarayoni ham etakchi o`rin 

tutadi. 

Boshlang`ich sinflarda mashg`ulot  erkin  fikrlash tamoyillari bo`yicha yaratilar 

ekan, har bir ishtirokchi boshqalarnikidan  mustasno holda o`zining g`oyasi, qadriyatlarni 

baholashi va ishonchiga ega bo`ladi. Boshlang`ich sinf o`quvchilari o`z aqli, fikrlashi va 

eng murakkab savollarga ham  o`zlari javob topa olish erkinligiga ega bo`lishi kerak. 

Qanday fikrlash  zarurligini har bir  o`quvchi o`zi uchun o`zi hal qiladi.  Shunday qilib,  

mustaqillik erkin  fikrlashning eng muhim jihatlaridan biridir.  

Shuningdek, o`quvchilarda erkin fikrlashni shakllantirishda pedagogik-psixologik 

uzviylik va uzluksizlikni inobatga olish boshlang`ich sinf o`qituvchilarining doimiy 

diqqat markazida turgan vazifa bo`lishi lozim.  

O`quvchilarda erkin fikrlashlarini shakllantirishda ularning ob’ektiv va hissiy 

bilish imkoniyatlarini rivojlantirish lozim. Buning uchun didaktik topshiriqlar majmui, 

maxsus metodikalar, o`quvchilarga pedagogik ta’sir ko`rsatish mexanizmlarini ishlab 

chiqish talab etiladi. 

